10 DESEMBER 2006

TWEEDE SONDAG IN ADVENT

Liturgiese voorstel

Fokusteks: 

Lukas 3:1-6

Ander tekste: 

Maleagi 3:1-4; Lukas 1:68-79; Filippense 1:3-11
Sondag van VREDE

Inleiding 

Die Jesus van wie Johannes die Doper getuig, bring oordeel en vergifnis. Daarom is bekering die weg vir dié wat die Woord hoor en die doop die teken van die bekering en verlossing.

God versamel ons voor Hom

Aanvangslied 

Lied 320:1, 3 (sittend)  “O kom, o kom, Immanuel”; NSG 64

Voorganger 1: 
Vandag is die tweede Sondag van Advent, die Sondag van vrede.

Voorganger 2:
Ons vrede is in God en in sy Seun, Jesus Christus.

Voorganger 1: 
Ons steek vandag die tweede kers aan om ons daaraan te herinner dat Jesus die Vredevors is, die een wat van die begin af belowe is. Ons dank God vir die hoop wat Hy ons gee en die vrede wat ons van Hom ontvang.

Gemeente:  
U is Immanuel, God met ons. U is ons vrede.

Die tweede kers word aangesteek.

Voorganger 2:  
Kom ons bid saam:


O God van vrede, Immanuel, God met ons,


ons bid dat U u lig in hierdie dae in ons hart sal laat skyn.


Help ons om gereed te wees vir die dag wanneer Christus finaal verskyn.


Werk in ons hart en help ons om ons voor te berei vir die vrede wat Christus bring.


Leef in ons en help ons om in U te lewe.


Vernuwe ons deur die krag van u Gees, sodat ons aanbidding, ons feesviering

en ons voorbereiding vir U welgevallig sal wees – nou en vir ewig.  Amen.
Skriflesing

‘n Lidmaat lees Lukas 3:4-6.

“Iemand roep in die woestyn: Maak die pad vir die Here gereed, maak die paaie vir Hom reguit. Elke kloof moet opgevul en elke berg en bult platgemaak word; die krom paaie moet reguit en die ruwe paaie gelyk word. En al die mense sal die verlossing sien wat van God kom.”

Sang

Lied 329 “Want so lief het God die wêreld gehad”

Aanvangswoord

Soos die môreson sal Hy opgaan en uit die hoogte op ons afstraal, 

om lig te bring aan dié wat in duisternis en in die skaduwee van die dood lewe, 

om ons voetstappe te rig op die pad van vrede.

Seëngroet

Aan almal in NN (julle dorp/stad/area se naam) wat deur Christus Jesus aan God behoort, met die ouderlinge en diakens. Genade en vrede vir julle van God ons Vader en die Here Jesus Christus (Fil 1:1-2).

Loflied

Lied 319 “Lofwaardig is ons God, die Heer”; Lied 151 “Skenk ons, Here, u beskerming”

Diens van die Woord

Kindertyd 

Neem ’n silwervoorwerp en laat ’n kind daarin kyk en sy/haar beeld daarin sien. 

In Maleagi staan: “Hy (wat na God verwys) is soos iemand wat silwer smelt en suiwer.” Ons is die silwer en God smelt en suiwer ons.

Weet julle hoe doen mens dit? Jy vat die ruwe silwer en hou dit reg in die middel van die vuur. Jy moet dit die hele tyd dophou, want hou jy dit net te lank, verwoes jy dit.

Wat beteken dit?

Dat God ons so nou en dan bietjie warm maak? Bietjie oor die vuur hou om ons reg te sien? Nee.

Hoe weet ’n silwersmid wanneer sy silwer reg is en hy dit maar uit die vuur kan haal? Dit is reg wanneer hy homself in die silwer kan sien.

God suiwer en smelt ons ook. En Hy wil Homself graag in ons sien.

Sang

Lied 543 “Here Jesus, ek is klein”; NSG 284  Laat die kinders die lied alleen sing. 
Gebed by die opening van die Woord

Skriflesing

Lukas 3:1-6

Prediking

Diens van die tafel

Die liturg beweeg direk na afloop van die prediking na die doopvont wat vol water is. Druk jou hand in die water en laat dit val sodat almal dit kan sien. Verduidelik aan die mense dat hulle doop ‘n bevestiging is van die Heilige Gees wat, deur hulle bekering, hulle deel gemaak het van Christus en sy verlossing.

Viering van die nagmaal of nagmaalherinnering

Offergawes

Voorbidding deur ‘n diaken by die offergawes en vir die nood van ons wêreld

Uitsending

God se wil vir ons lewe

Lees die wet en direk daarna Filippense 1:6 “Ek is veral ook daarvan oortuig dat God, wat die goeie werk in julle begin het, dit enduit sal voer en dit sal voleindig op die dag wanneer Christus Jesus kom.” 

Genadeverkondiging

Die bekering waarvan ons vandag gehoor het, is ‘n lewenslange pad vir ‘n gelowige. Vanoggend in hierdie hoopvolle Adventstyd wil God jou opnuut verseker dat jy as gelowige deel is van Christus en as verloste mens kan lewe. En uit hierdie wete moet ons liefde al hoe meer toeneem in begrip en fyn aanvoeling sodat ons die dinge kan onderskei waarop dit werklik aankom. En op die dag dat Christus kom, sal julle onberispelik en sonder blaam wees. Deur Jesus Christus sal julle geheel en al in die regte verhouding tot God staan, tot sy lof en eer.

Danklied

Lied 334 “‘God is Liefde!’ juig ons harte”; NSG 67

Seën

Liewe gemeente van NN (julle dorp/stad/area se naam), in hierdie tyd tussen Jesus se eerste koms en sy wederkoms seën God ons om ons voetstappe te rig op die pad van vrede. 

“Die Here seën julle 

en beskerm julle.

Die Here sal tot julle redding verskyn 

en julle genadig wees.

Die Here sal julle gebede verhoor

en aan julle vrede gee!”

PREEKSTUDIE – LUKAS 3:1-6

Teks

In Woord teen die Lig 5 beskryf C J A Vos Lukas 3:1-20 as “’n bruggebeure waarin daar voorbereidings vir Jesus se doop en sy openbare bediening getref word. Johannes vervul in die perikoop die funksie van voorbereider tot en wegbereider van Jesus.” Alle kommentare wat geraadpleeg is, stem hiermee saam. Ons fokusteks vorm ’n afsonderlike eenheid wat Johannes se plek in die geskiedenis aandui en sy optrede met die Ou-Testamentiese profesie verbind.

Vers 1

a.  die vyftiende regeringsjaar. Die meeste geraadpleegde kommentatore stem saam dat Tiberius se regeringstyd bereken moet word van die jaar 14 nC toe hy Augustus as keiser opgevolg het. Johannes se openbare optrede sou dus in 28-29 nC begin het.

b.  goewerneur. Pilatus was goewerneur of prokurator van die provinsie Judea van 26-36 nC en was aan die keiser verantwoordelik. Die keiser het sy toesig deur die streeksgoewerneur of legaat van Sirië (Sirenius - Luk 2:1) uitgeoefen.  Hierdie posisie van Pilatus verklaar sy reaksie op die Jode se dreigement by die verhoor van Jesus, soos in Johannes 19:12-16 beskryf.

c.  heerser. In die 1933-vertaling van die Afrikaanse Bybel is die woord “heerser” met “viervors” vertaal. Die woord het oorspronklik verwys na ’n regeerder oor ’n vierde deel van ’n regsgebied, maar is later op enige regeerder van dieselfde rang toegepas. Herodus die Grote het die rang van koning gedra, maar na sy dood is sy ryk in drie dele verdeel en sy seuns Argilaus (Judea, Samaria en Edom; 4 vC-6 nC), Herodus Antipas (Galilea en Perea; 4 vC-39 nC) en Filippus (Ituria en Tragonitus; 4 vC-33 of 34 nC) het hom met die rang van viervors opgevolg. Ook Lisanias (Abilene) het hierdie rang gedra. Weens Argilaus se swak regering is hy op aandrang van die Jode in 6 nC afgesit en deur ’n Romeinse prokurator vervang. Oor Lisanias is min bekend.

d.  Annas en Kajafas. Die weergawes “tydens die hoëpriesterskap van Annas en Kajafas” (OAV) en “Annas en Kajafas was hoëpriesters” (NAV) doen vreemd aan. Daar kon volgens Mosaïese tradisie slegs een hoëpriester op ‘n keer in diens wees. Annas was hoëpriester van 6-15 nC en is toe deur die Romeine afgesit. Hy is deur ’n hele aantal persone in die amp opgevolg (oa vyf van sy seuns) totdat sy skoonseun Kajafas (18-36 nC) die pos beklee het. Annas het nogtans, waarskynlik as die “mag agter die troon”, die grootste invloed onder die volk behou, soos blyk uit die feit dat Jesus vir sy verhoor eerste na Annas geneem is (Joh 18:12-24). Daar was dus met Johannes se optrede in die praktyk twee godsdienstige leiersfigure gelyktydig aan die stuur. Dit was klaarblyklik ’n situasie wat net in daardie tyd voorgekom het. Lukas beskou dit as belangrik vir die datering van Johannes se optrede.

Vers 2 en 3

a.  die seun van Sagaria.  In teenstelling met Matteus en Markus wat Johannes as “Die Doper” voorstel, stel Lukas Johannes as “die seun van Sagaria” voor. Hiermee trek hy die lyn deur na hoofstuk 1. Slegs Lukas beskryf Johannes die Doper se geskiedenis voor sy openbare optrede. Ook stem die noem van die naam van sy vader ooreen met die wyse waarop baie Ou-Testamentiese profete bekend gestel is (Jes 1:1, 2:1; Jer 1:1; Eseg 1:2; Hos 1:1; Joël 1:1; Jona 1:1; Sef 1:1; Sag 1:1) en die afleiding is onvermydelik dat Lukas Johannes as voortsetter van die profetiese tradisie (wat vir etlike eeue onderbreek was) beskou.

b.  die woord van God. Hierdie frase kom slegs hier in die Nuwe Testament voor en vestig die aandag op die gebruik daarvan in die Ou Testament, by name in die profetiese boeke. Dit bevestig Johannes se status as profeet (sien ook Luk 7:24-35).

c.  die doop van bekering tot vergifnis van sondes (OAV). Die NAV gee ’n verklarende vertaling van hierdie uitdrukking, wat volkome met Markus 1:4 ooreenstem. Volgens Morris is dit ’n doop wat op bekering en belydenis van sondes volg en ’n teken daarvan is. Johannes het ’n beroep op mense gedoen om van hulle sonde weg te draai. Hulle aanvaarding van die doop was ’n teken dat hulle dit gedoen het. Die doel was vergifnis (ook deur die doop versinnebeeld – DPB). Dit is hoogs waarskynlik dat die Jode proselietedoop toegepas het. Hulle het alle nie-Jode as onrein beskou en hulle gedoop (en die mans besny) wanneer hulle bekeerlinge tot die Jodedom geword het. Die angel in Johannes se optrede was dat hy die seremonie, wat geskik geag is vir die onrein nie-Jode, op die Jode toegepas het. (Die NAV stem hiermee ooreen.)

Vers 4 tot 6

a.  Die boek van die profeet Jesaja. In al vier evangelies word Jesaja 40:3 op Johannes die Doper toegepas (Matt 3:3; Mark 1:2; Joh 1:23), maar net Lukas voeg Jesaja 40:4, 5 by. Al vier evangeliste beskou Johannes as ’n stem wat die weg van die Here berei. Maar Lukas gaan verder met sy aanhaling uit die Septuagint (elke kloof . . . ens) wat dui op die voorbereiding vir die koms van ’n koning en wat uitloop op die klimaks dat al die mense die verlossing sal sien wat van God kom. Dit stem ooreen met die fokus van die hele evangelie van Lukas, dat die koms van die Messias nie slegs vir die Jode nie, maar vir alle mense is.

Konteks

Lukas begin in 3:1 as ’t ware met sy eintlike verhaal, dié van Jesus se openbare optrede tot met sy hemelvaart. Wat in hoofstuk 1 en 2 beskryf word, het in “stilte” geskied en slegs die “stilles in die land”, soos die ouers, skaapwagters, Simeon en Anna was daarmee bekend (Rienecker). Nou tree beide Johannes en Jesus na ongeveer dertig jaar uit die verborgenheid te voorskyn, die een uit die woestyn en die ander uit die afgesonderde Nasaret, waar elkeen deur God vir sy besondere lewenstaak voorberei en toegerus is (1:80 en 2:40, 52). Net soos Johannes se geboorte etlike maande voor dié van Jesus plaasgevind het, gaan sy openbare optrede die van Jesus met etlike maande vooraf.  Die profetiese woorde wat Sagaria in sy loflied uitgespreek het (1:76-79), het letterlik in vervulling gegaan.

Met die datering van hierdie epogmakende gebeurtenis vir die koninkryk van God het Lukas klaarblyklik drie dinge in die oog. 

(a) Hy stel die begin van Johannes se bediening vas en nie dié van Jesus nie. Daarmee word die kritieke belang van die herlewing van die profesie (na etlike eeue) weergegee en terselfdertyd bevestig dat Jesus se persoon en bediening die vervulling daarvan was. So verbind hy Jesus se bediening onlosmaaklik aan dié van Johannes, sy wegbereider. 

(b) Die gebeurtenisse van Johannes en Jesus se optredes word onmiskenbaar met die geskiedenis verbind. Daarom dateer hy dit nougeset, volgens die gebruik van die tyd, aan die hand van die bewindsjare van die keiser, plaaslike regeerders en godsdiensleiers. Johannes was onteenseglik ’n historiese persoon wat volgens ons beste tydsberekening in 28-29 nC met sy profetiese taak begin het. 

(c) Met hierdie kort historiese oorsig in een vers wil hy ook die geestelike nood en morele duisternis van die toenmalige tyd weergee, om daarmee aan te toon dat God juis in hierdie tyd van die magtigste en mees uitgebreide wêreldryk (vgl Gal 4:4) sy groter genade deur Jesus Christus se koms en bediening bewys (vgl Rom 5:20b, 21).

Wat was die kenmerke van dié tyd? Die Jode was as uitverkore volk van God staatkundig aan die politieke, ekonomiese en militêre gesag van die Romeine onderworpe. Goewerneurs wat deur Rome aangestel of goedgekeur is, het die politieke heerskappy gevoer. Die kop van die keiser is op die geldmunte gestempel (vgl Luk 20:20-25) en ongewilde belasting moes aan sy owerhede betaal word. Jode wat as belastinggaarders (tollenaars) vir die Romeine opgetree het en dikwels korrup was, is verag en met sondaars gelykgestel (vgl Luk 5:27-31; 19:1-9). Wreedheid, korrupsie en sedelike verval was kenmerke van die regeerders van die provinsies van Palestina. Pilatus was weens sy onsensitiwiteit teenoor hulle godsdiens en sy hardvogtige regeringstyl (Luk 13:1, 2) uiters ongewild by die Jode. Ook Herodus die Grote en sy seuns Argilaus en Herodus Antipas het politieke en morele korrupsie tot hoogtepunte gevoer (Matt 2; 14:1-12; Luk 3:19, 20).  Op godsdienstige gebied was die verwarring en ontnugtering groot. Die eens heilige en erflike hoëpriesteramp het ’n politieke pos geword wat deur die Romeine beheer en gemanipuleer is; hoëpriesters is na willekeur afgedank en aangestel. Partye soos die Sadduseërs, Fariseërs, Selote (Yweraars) en Essene het, met hulle teenstellende standpunte, die volk oneindig verwar. Die gevolg van al hierdie faktore was ’n lewensgevoel van groot onbehaaglikheid en onvervuldheid by die bevolking en ’n sterk oplewing van die verlange na die Messias wat tot verlossing van die volk sou kom, die eer van Israel sou herstel en ’n tydperk van heil sou inlui. Hierdie kreet om bevryding het onder andere uiting gevind in allerlei sogenaamde Messiasliedere wat aan koning Salomo toegeskryf en psalms van Salomo genoem is. Veral die 17de psalm, waarin van ’n koning “die seun van Dawid” sprake is, is veelseggend. (Vir meer besonderhede kan die International Standard Bible Encyclopedia, red James Orr, geraadpleeg word.)

Rienecker stel dit skerp: “In hierdie nag van goddeloosheid en sedeverval, in hierdie duisternis van troosteloosheid en hooploosheid, in politieke sowel as godsdienstige opsig, het die gestalte van die Doper, Johannes, na vore getree.”  Johannes wat soos Jesus onder die “stilles in die land” grootgeword het, het waarskynlik kort na die dood van sy bejaarde ouers na die eensaamheid van die woestyn van Judea gegaan waar hy in materiële armoede grof gekleed van veldkos gelewe het (Matt 3:4; Mark 1:6), maar in geestelike rykdom sy tyd in gebed en meditasie deurgebring het. As priesterseun was hy ongetwyfeld geskool in en dus vertroud met die Wet en Profete en kon hy die omstandighede van die tyd in die lig van die bevele en beloftes van God en die profetiese uitsprake beoordeel. Soos Elia kon hy hom nie by die erbarmlike toestand van sy tyd neerlê nie, maar moes hy die opdrag van God vir sy volk wat hy binne hom voel brand het tot elke prys uitvoer. Johannes en Elia was albei manne wat met hulle tyd en volk verenig was, maar wat hulle ter wille van hul volk daarvan losgeskeur het. Hulle kon nie toekyk en afsydig staan teenoor die demoniese verval en opstand nie, maar het hulle innerlik magtig gedronge gevoel om die stryd aan te knoop teen die magte van die bose. Daartoe was nodig, ’n vaste en bepaalde roeping van Bo en die buitengewone krag van die Heilige Gees, soos dit met beide Elia en Johannes die geval was (vgl. Luk 1:14-17; Matt 11:7-15).

Die woord van God het in die woestyn tot Johannes, die seun van Sagaria, gekom. Dit klink soos Ou-Testamentiese taal (sien Teks hierbo). Dit was nie bloot ’n godsdienstige woord vir die verstand nie, maar ’n gevolmagtigde woord van God wat ’n gebeurtenis sou word en die toekomstige geskiedenis sou rig. Dit was ’n woord van God se oordeel en gerig oor die sonde, die onboetvaardige sondaars en strukture, maar terselfdertyd ’n woord van God se genade vir boetvaardiges wat hulle bekeer. Deur die bekeringsdoop bevestig Johannes God se verbondsbelofte van vergifnis en lui hy die Nuwe Testament in. Waar die sonde meer geword het, het die genade beslis oorvloediger geword (Rom 5:20).

Johannes word in die woestyn geroep. Die woestyn was sinnebeeld van die gebied van afgryse en vrees vir die strafgerig van God, woonplek van die duiwel waarheen die sondebok van die Ou Testament gestuur is (Lev 16:7-10).  Maar dit was ook die plek waar God sy profete voorberei het, soos Moses, Elia, Johannes die Doper en Paulus. In die tyd voor Christus het die verblyf in die woestyn op die Messiaanse eindtyd gedui en het baie mense geglo dat die Messias in die woestyn sou verskyn. Dit het daartoe aanleiding gegee dat verskeie aardgebonde Messiaanse bewegings (bv die Kumran-gemeenskap) na die woestyn getrek het. Johannes het nie slegs uit die woestyn te voorskyn gekom nie, maar sy hele bediening in die woestynstreek rondom die Jordaanrivier voltrek. Dat hy die volk in die woestyn om hom versamel het, staan dus in verband met die Joodse opvatting van die tyd, maar wat gans nuut en enig van aard was, is dat hy aan die volk die spoedige aankoms van die Messias kragtig en duidelik aanskoulik wou voorstel. Hy, die seun van ’n priester, gaan nie na die tempel in Jerusalem of die sinagoges soos Jesus en die apostels nie, maar roep die kinders van Israel uit die tempel en Jerusalem na hom toe in die woestyn, omdat ’n radikaal nuwe bedeling moes begin.

Hoe oënskynlik onpriesterlik Johannes ook al opgetree het (hy het nie as ingebore lid daarvan in die modus van die bestaande priesterkultus gefunksioneer nie, maar buite dié laer) en hoe moeilik (afstand en geografie) en gevaarlik (rowers) die tog na die woestyn vir die volk ook al was, die helder boodskap van die heerlikheid van die heil het uit die diepte en eensaamheid van die woestyn opgeklink, die vergifnis en uitwissing van die sonde en die vreugdevolle boodskap dat al die mense die verlossing wat van God kom, sal sien. Dit is bevestig deur die betekenis van sy naam “die Here is genadig”, wat op Gods bevel aan hom gegee is (Luk 1:13). Want hierdie seun van die priester, Johannes die Doper, is meer as ’n priester van die tempel. Hy is die profeet Elia wat sou kom. Die Nuwe Testament, die nuwe verbond, begin nie met Jesus van Nasaret nie, maar met ‘n boodskap van die profeet Johannes (Rienecker). Dit is die ooreenstemmende getuienis van al vier evangelies. Hulle sien in die optrede van Johannes die Doper wat as voorganger die weg vir die Here moes berei, die vervulling van die profetiese woorde uit Jesaja 40:3-5 en Maleagi 3:1.

Rienecker sluit sy kommentaar so af: “Die weg van die Here het deur die woestyn geloop toe Hy destyds sy volk van die Egiptiese knegskap verlos het. Terwyl die Here ook nou deur die woestyn na sy volk wil kom, moet daarvoor gesorg word dat niks die snelheid van die Komende vertraag en niks die genade van die Koning vertroebel nie.” 

Preekvoorstel

Die fokustekste van 10 en 17 Desember voorsien die stof vir die prediking op die tweede en derde Sondag in die Adventstyd. Daar moet dus gefokus word op die verwagting van sowel die eerste as tweede koms van Jesus. Die preek van hierdie Sondag moet, in ooreenstemming met die tradisie, inskakel by die viering van vrede. Die tema wat die fokusteks suggereer, is dat die verlossingsboodskap aan die geknelde en vermoeide volk van God uit die woestyn kom en dat die geroepe en Geesvervulde aankondigers nie mag swyg nie.

1.  ’n Vergelyking kan getref word tussen die politieke en ekonomiese toestande tydens Johannes se optrede en dié van ons dag. Daar kan gehandel word oor sake soos verdrukkende regering, wreedheid, korrupsie, misdaad, materialisme, burgerlike onveiligheid; alles binne die konteks van globalisasie. (’n Nuwe Romeinse ryk?) Daar kan gelet word op ooreenstemmende faktore in die onbehaaglike lewensgevoel van toe en nou met verwysing na die armoede- en terrorismevraagstuk en die wêreldwye sug na verandering.

2.  Daar kan voorts gelet word op die ooreenkomste tussen die godsdienstige situasie in Annas en Kajafas se tyd en die tyd waarin ons leef met verwysing na krisisse in kerklike leierskap, teologiese verwarring, enorme verlies van lidmate van hoofstroomkerke en die opbloei van buitekerklike bewegings en kultusse. Daar is weer eens ’n wydverspreide gevoel van verlies van godsdienstige waardes, norme en sekerhede onder soekende Christene en ’n verlange na ’n gesagvolle “woord van God”.

3.  Dat die “woord van God”, as antwoord op hierdie verlange, uit die “woestyn” (dws die eensame afsondering) kom, kan nou behandel word. Johannes se voorbereiding vir sy profetiese opdrag het geskied deur sy kennismaking met die Heilige Skrif (OT) gedurende sy kinder- en jeugjare (Luk 1:13-15, 80) en sy daaropvolgende verblyf in die woestyn waar hy sy tyd ongetwyfeld aan gebed en meditasie gewy het. Hy het hom aan die gemeenskap van mense onttrek om in intieme gemeenskap met God deur die Heilige Gees te verkeer. Hy het hom die geriewe en steun van die geordende samelewing ontsê en hom vir die versorging van liggaam en siel volkome op die voorsiening van God gewerp. So is hy gereed gemaak vir sowel die ontvangs van die “woord van God” as die roepingsopdrag om dit in die openbaar te gaan verkondig. ’n Vergelyking kan ook getref word met God se handeling met ander Bybelfigure, soos Moses en Elia, asook die volk Israel in die woestyn. Dit is God se uitnemende metode om sy profete in die “woestyn” voor te berei, nie slegs die profeet van die eerste koms van die Verlosser nie, maar beslis ook die profete van sy wederkoms. Die nood van ons tyd roep om gelowiges wat bereid is om hulle saam met God in die eensaamheid te onttrek ten einde as profete vir die tweede koms van die Verlosser na vore te tree.

4.  Vervolgens kan die profetiese metode van Johannes toegelig word. Hy knoop nie (kulties) aan by sy priesterskap of tradisionele godsdiensvorme en Rabbynse teologieë nie, maar verkondig luid en vreesloos die “woord van God” wat in die woestyn tot hom gekom het. Dit was ’n boodskap van onvermengde oordeel oor die hele bevolking, met insluiting van die “kinders van Abraham”, maar terselfdertyd ’n boodskap van vergifnis en heil vir almal wat hulle sou  bekeer. Hierdie profetiese woord het hy bevestig deur die liturgiese handeling van die doop. Dié metode is ook aangewese metode vir die profetiese woord in ons tyd. Slegs die Woord van God mag die bron daarvan wees, oordeel en genade die inhoud daarvan, en die sakramente wat ingestel is deur ons Verlosser wat weer kom, die bevestiging daarvan. Bekering is die weg vir alle mense wat sy verskyning verwag en na ’n toekoms van vrede uitsien.

5.  Daar kan by die viering van vrede op hierdie tweede Adventsondag aangesluit word deur te wys op die vrede vir gelowiges wat deur die aangekondigde Verlosser gebring is, met verwysing na Skrifgedeeltes soos Johannes 14:27; 16:33 en Filippense 4:6, 7 en die universele vrede wat sal heers na sy wederkoms, met verwysing na Openbaring 21. Intussen moet elkeen wat die “Woord van God” (Joh 1), soos deur Johannes die Doper aangekondig is, aangeneem het, die vrede wat Hy in die “woestyn” gee, ervaar en beoefen in afwagting van dié dag wanneer dit volkome en ongerep in die nuwe Jerusalem sal heers.

